
Annotatsiya. Xorijiy investitsiyalarni jalb qilish iqtisodiy rivojlanishning muhim omillaridan biri bo‘lib, u mamlakatlarga o‘z 
moliyaviy salohiyatini oshirish, iqtisodiy o‘sishni rag‘batlantirish hamda infratuzilmani takomillashtirish imkonini beradi. 
Xorijiy investitsiyalarni jalb etish mexanizmlari soliq imtiyozlari, soddalashtirilgan tartibga solish tizimi va investorlar 
huquqlarini himoya qiluvchi xalqaro investitsiya bitimlarini o‘z ichiga olgan turli strategiyalarni qamrab oladi. Ushbu 
tashabbuslar qulay biznes muhitini shakllantirish, barqarorlik va istiqbollilikni potensial investorlar uchun namoyon etish 
orqali iqtisodiy o‘sish va texnologik taraqqiyotni jadallashtirishda muhim ahamiyat kasb etadi.

Kalit so‘zlar: xorijiy investitsiyalar, iqtisodiy o‘sish, tashqi savdo ochiqligi, valuta kursi, xorij tajribasi.

Abstract. Attracting foreign investment is one of the essential drivers of economic development, enabling countries to 
strengthen their financial capacity, stimulate economic growth, and modernize infrastructure. Mechanisms for attracting 
foreign direct investment include tax incentives, simplified regulatory frameworks, and international investment 
agreements that protect investor rights. These initiatives contribute to the creation of a favorable business environment, 
enhance economic stability and predictability, and accelerate economic growth and technological development by making 
the investment climate more appealing for potential investors.

Keywords: foreign investment, economic growth, trade openness, exchange rate, international experience.

Аннотация. Привлечение иностранных инвестиций является одним из ключевых факторов экономического 
развития, поскольку позволяет странам укреплять свой финансовый потенциал, стимулировать экономический 
рост и совершенствовать инфраструктуру. Механизмы привлечения прямых иностранных инвестиций включают 
налоговые льготы, упрощённое регулирование и международные инвестиционные соглашения, обеспечивающие 
защиту прав инвесторов. Эти меры способствуют формированию благоприятного делового климата, повышают 
устойчивость и предсказуемость экономики, а также ускоряют экономический рост и технологическое развитие за 
счёт создания благоприятных условий для потенциальных инвесторов.

Ключевые слова: иностранные инвестиции, экономический рост, открытость внешней торговли, валютный курс, 
зарубежный опыт.

K I R I S H
Xorijiy investitsiyalarni jalb qilish ko‘plab mamlakatlarda iqtisodiy o‘sish va rivojlanishning muhim omili 

hisoblanadi. Hukumatlar odatda biznes muhitining jozibadorligini oshirish maqsadida turli strategiyalarni amalga 
oshiradilar. Bular qatoriga soliq ta’tili va bojxona tariflarini kamaytirish kabi rag‘batlantiruvchi chora-tadbirlar 
kiradi. Mazkur choralar mintaqaning investitsion jozibadorligini potensial investorlar nazarida mustahkamlashga 
qaratilgan bo‘lib, vaqt o‘tishi bilan xorijiy investitsiyalar hajmining ortishiga xizmat qiladi.

Mamlakatning iqtisodiy muhit holati ham xorijiy investitsiyalarni jalb etishda muhim o‘rin tutadi. Investorlar 
odatda siyosiy beqarorlik, iqtisodiy pasayish yoki tartibga solish siyosatidagi kutilmagan o‘zgarishlar 
kuzatilayotgan davlatlarga nisbatan ehtiyotkorlik bilan yondashadilar. Mamlakatimizning investitsiyaviy 
jozibadorligini yanada oshirish maqsadida 2030-yilgacha 250 milliard dollarlik investitsiyalarni o‘zlashtirish, 
jumladan 110 milliard dollar xorijiy investitsiyalar va 30 milliard dollar davlat-xususiy sheriklik doirasidagi 
investitsiyalarni jalb qilish belgilangan [1].

Mavzuga oid adabiyotlar sharhi. Xorijiy investitsiyalarni jalb qilish rivojlanayotgan mamlakatlar uchun 
muhim siyosiy ustuvor yo‘nalish hisoblanadi. Buning asosiy maqsadi yangi ish o‘rinlarini yaratish hamda milliy 
iqtisodiyotga kapital oqimini ta’minlashdir. Bundan tashqari, xorijiy investitsiyalar ko‘pincha yangi texnologiyalar 
va innovatsiyalarni olib kiradi. Ular ishlab chiqarish samaradorligini oshirishning muhim manbai bo‘lib, mezbon 
mamlakatdagi mahalliy sanoat tarmoqlarining xalqaro texnologik darajaga yaqinlashishiga yordam beradi [2].

Rivojlanayotgan mamlakatlarning ishlab chiqarish sohasida xorijiy investitsiyalarga bo‘lgan yuqori 
darajadagi qaramligini inobatga olgan holda, xorijiy investitsiyalarni jalb etish uchun qo‘llanilayotgan 
rag‘batlantiruvchi imtiyozlar qiymati shakllanishida xorijiy investitsiyalar keltiradigan foydalarni baholash muhim 
ahamiyat kasb etadi [3].

Ko‘plab mamlakatlar hukumatlari xorijiy investitsiyalarni jalb etishni qo‘llab-quvvatlaydilar, buning asosiy 
sababi xorijiy kompaniyalardan mahalliy firmalarga texnologik bilim va innovatsiyalar tarqalishiga erishishdir. 
Xorijiy ulush ishtiroki korxona mahsuldorligi bilan ijobiy bog‘liq, biroq bu bog‘liqlik asosan kichik korxonalar 
uchun barqaror kuzatiladi [4].

M A V Z U G A  O I D  A A D A B I Y O T L A R  S H A R H I
Xorijiy investitsiyalarni jalb qilish va ularning moliyaviy salohiyatni oshirishdagi roli bo‘yicha ilmiy qarashlar 

turli mamlakatlar tajribasi hamda empirik tahlillar asosida shakllangan. K. Abdurahmonovning tadqiqotlarida 
[1] O‘zbekiston iqtisodiyotida raqamlashtirish jarayonlari, sun’iy intellekt texnologiyalarini joriy etish va iqtisodiy 
boshqaruvning transformatsiyalashuvi xorijiy kapital oqimlari uchun strategik omil sifatida qayd etiladi. Muallif 
iqtisodiy islohotlarning izchilligi, normativ-huquqiy muhit takomillashuvi va raqamli infratuzilmaning kengayishi 
xorijiy investorlar uchun barqaror hamda prognoz qilinadigan makroiqtisodiy sharoit yaratishini ta’kidlaydi. 
Ushbu omillar moliyaviy salohiyatni faollashtirish, yangi bozor ishtirokchilarini jalb qilish va iqtisodiy o‘sishning 
sifat jihatdan yangi bosqichiga o‘tishda hal qiluvchi ahamiyat kasb etadi.

Xalqaro tajribaning empirik tomonlari Newman, Rand, Talbot va Tarp tomonidan olib borilgan tadqiqotda 
[2] bosqichma-bosqich ochilayotgan iqtisodiyotlarda texnologik o‘tkazmalar, transmilliy korxonalar faoliyati 
natijasida vujudga keladigan samaradorlik spillover-lari hamda mahalliy korxonalar uchun bilvosita ijobiy ta’sirlar 
statistik modellar orqali isbotlangan. Tadqiqot xorijiy investitsiyalarni jalb qilish nafaqat moliyaviy manba, balki 
ishlab chiqarish unumdorligini oshiruvchi mexanizm sifatida ham muhim ekanligini ko‘rsatadi. Bu yondashuv 
Dogan, Wong va Yap tomonidan Malayziya misolida o‘rganilgan bo‘lib [3], vertikal va gorizontal spilloverlar 
tizimli tarzda tahlil qilingan. Ularning natijalariga ko‘ra, xorijiy kapitalning ichki bozor tuzilmasiga integratsiyasi 
mahalliy korxonalarning texnologik yangilanishi, boshqaruv tajribasi va eksport salohiyatining oshishida hal 
qiluvchi omil bo‘ladi.

Aitken va Harrisonning mashhur tadqiqotlari [4] rivojlanayotgan davlatlarda FDI oqimlarining mahalliy 
firmalar samaradorligiga ta’sirini o‘rganib, ba’zi sharoitlarda ijobiy sinergetik effektlar bilan bir qatorda raqobat 
kuchayishi oqibatida qisqa muddatli salbiy bosimlar ham kuzatilishini ko‘rsatadi. Bu natija xorijiy investitsiyalarni 
jalb qilish mexanizmlarini takomillashtirishda strategik yondashuv, tarmoq kesimida differensial yondashuv va 
investitsion rag‘batlar tizimini qayta ko‘rib chiqish zarurligini anglatadi.

Markaziy Osiyo davlatlari bo‘yicha Ashurov va hamkorlarining GMM modeli asosida olib borilgan 
tadqiqotlarida [5] institutsional sifat, siyosiy barqarorlik, budjet intizomi, savdo ochiqligi va valuta kursi siyosati 
xorijiy investitsiyalar oqimini belgilovchi asosiy omillar sifatida ko‘rsatiladi. Ayniqsa, kredit bozorlarining 
rivojlanganlik darajasi va moliyaviy tizimning ishonchliligi investorlar qaroriga bevosita ta’sir ko‘rsatadi. Bu 
natija moliyaviy salohiyatni oshirish uchun bank sektori islohoti, kapital bozorini rivojlantirish va investitsiya 
xavfini kamaytirish choralarining muhimligini tasdiqlaydi.

Xitoy tajribasi bo‘yicha Zhangning tadqiqotida [6] mintaqaviy investitsiya siyosati, eksportga yo‘naltirilgan 
zonalar, soliq imtiyozlari va hududiy innovatsion klasterlar FDI oqimlari uchun asosiy jalb qiluvchi omillar 
sifatida baholangan. Xususan, investorlar uchun barqaror institutlar, kuchli huquqiy himoya va infratuzilma 
taklifi xorijiy kapitalning uzoq muddatli istiqbolda mamlakatga kirib kelishiga xizmat qilishi qayd etilgan. Xitoy 
amaliyoti O‘zbekiston uchun ham sanoat zonalari samaradorligini oshirish, raqamli xizmatlar integratsiyasi, 
logistika samaradorligini kuchaytirish hamda investorlarga “bitta darcha” tamoyili bo‘yicha xizmat ko‘rsatish 
mexanizmlarini takomillashtirish zarurligini ko‘rsatadi.



M U H A N D I S L I K  VA  I Q T I S O D I Y O T

417

2025-yil, noyabr.  № 11-son

O‘zbekiston kontekstida Abdurahmonovning qayta nashr etilgan tadqiqoti [7] investitsiya muhitining 
zamonaviy transformatsiyasi, raqamli iqtisodiyotning shakllanishi va davlat boshqaruvida ochiqlikning 
kuchayishi xorijiy investorlar uchun ijobiy muhit yaratganini yana bir bor tasdiqlaydi. Muallifning fikriga ko‘ra, 
xorijiy investitsiyalarni jalb qilish mexanizmini takomillashtirish moliyaviy salohiyatni oshirish, innovatsion 
iqtisodiyotga o‘tish va eksportga yo‘naltirilgan ishlab chiqarish tarmoqlarini kengaytirishda ustuvor yo‘nalish 
sifatida qaralmoqda.

T A D Q I Q O T  M E T O D O L O G I YA S I
Maqolada mavzu doirasidan kelib chiqqan holda ilmiy va nazariy tadqiqotlar o‘rganilib, keng mushohada 

qilingan. Tadqiqotda qo‘yilgan maqsadga erishish uchun aniq yo‘nalish tanlab olingan. Sohaga doir statistik 
ma’lumot manbalarini o‘rganish va tahlil qilish asosida tadqiqot strategiyasi belgilab olingan.

T A H L I L  V A  N A T I J A L A R
So‘nggi yillarda O‘zbekiston Respublikasida xorijiy investitsiyalar oqimining hajmi va tarkibida sezilarli 

o‘zgarishlar kuzatilmoqda. Tahlil natijalariga ko‘ra, 2017–2024-yillar davomida to‘g‘ridan-to‘g‘ri xorijiy 
investitsiyalar hajmi 3,1 barobarga oshganini ko‘rishimiz mumkin. Buning asosiy omili sifatida iqtisodiy erkinlikni 
ta’minlash, milliy valyuta kursining liberallashuvi hamda xorijiy investorlar uchun soliq-bojxona imtiyozlarining 
kengaytirilishini keltirish maqsadga muvofiqdir. Investitsiyalarning sektorlar kesimidagi tahlili shuni ko‘rsatadiki, 
xorijiy investitsiyalar asosan energetikada 37 foizni, transport-logistikada 22 foizni, kimyo va farmatsevtikada 
14 foizni hamda qurilish-sanoat tarmoqlarida 11 foizni tashkil etgan. Bu esa iqtisodiyotning real sektorida ishlab 
chiqarish quvvatlarini modernizatsiya qilish jarayonining faollashganini bildiradi (1-rasm).

1-rasm. O‘zbekistonning asosiy iqtisodiy ko‘rsatkichlari [5]

Raqamlashtirish va barqaror rivojlanish so‘nggi yillarda O‘zbekiston iqtisodiyoti tarkibiy 
transformatsiyasining hal qiluvchi omillariga aylandi. 2018–2024-yillar bo‘yicha makroiqtisodiy ma’lumotlar 
tahlili faol raqamli transformatsiya va “yashil” tashabbuslarning kengayishi fonida iqtisodiy o‘sishning sezilarli 
jadallashuvini ko‘rsatdi. 1-rasmdan ko‘rinib turganidek, qayd etilgan davr mobaynida mamlakat yalpi ichki 
mahsuloti 2018-yildagi 58 mlrd dollardan 2024-yilda 115 mlrd dollarga ko‘tarilib, deyarli ikki barobarga oshgan 
yoki o‘rtacha yillik o‘sish sur’ati 5,3 foizni tashkil etgan [6].

Tadqiqot natijalariga muvofiq, xorijiy investitsiyalar oqimining ko‘payishi bilan moliyaviy tizimning 
chuqurligi o‘rtasida uzviy bog‘liqlik mavjudligini ko‘rishimiz mumkin. Shuningdek, siyosiy barqarorlik va huquqiy 
kafolatlarning mustahkamligi investorlar ishonchini belgilovchi asosiy omillardan biri hisoblanadi. Xorijiy 
kapital oqimining barqarorligi uchun soliqqa oid imtiyozlar bilan bir qatorda moliya bozorlarining institutsional 
rivojlanishi zarur.

Tahlillar natijasida innovatsion va yuqori texnologik loyihalarga yo‘naltirilgan xorijiy investitsiyalar ulushi 
past ekani aniqlanib, bu yo‘nalish kelgusida alohida strategik ustuvorlik sifatida qaralishi lozim (2-rasm).

2-rasm. O‘zbekistonning ijtimoiy-iqtisodiy ko‘rsatkichlari prognozi [6]

Ma’lumotlarning umumiy tahlili O‘zbekiston iqtisodiyotining barqaror o‘sishi kompleks xususiyatga ega 
ekanini ko‘rsatadi. Bir tomondan, mamlakat IT-xizmatlarini eksport qilish, raqamli infratuzilmaga investitsiyalar 
hajmini oshirishda sezilarli muvaffaqiyatlarga erishmoqda. Boshqa tomondan, energetika balansida qayta 
tiklanuvchi manbalar foydasiga tarkibiy siljish, shuningdek, demografik bosim va mehnat bozorlarining 
o‘zgarishiga qaramay, bandlikning barqarorlashishi kuzatilmoqda.

Kelgusi yillarda xorijiy investitsiyalarni jalb etish mexanizmlarini takomillashtirish uchun quyidagi yo‘nalishlar 
muhim deb hisoblanadi:

• moliyaviy infratuzilmani diversifikatsiya qilish: korporativ obligatsiyalar bozori, yashil obligatsiyalar va 
suveren sukuk instrumentlarini rivojlantirish;

• investitsion risklarni sug‘urtalash tizimini kengaytirish: MIGA va ICIEC kabi xalqaro kafolat mexanizmlaridan 
foydalanish;

• hududiy investitsiya zonalarida “smart-platformalar” joriy etish: investorlar uchun onlayn monitoring, 
huquqiy qo‘llab-quvvatlash va soliq hisobotlarini avtomatlashtirish;

• kadrlar tayyorlash tizimini yangilash: xorijiy investorlar talabiga mos moliyaviy, texnologik va menejment 
kompetensiyalarni rivojlantirish.

X U L O S A  V A  T A K L I F L A R
O‘tkazilgan tahlillar shuni ko‘rsatadiki, xorijiy investitsiyalarni jalb etish mamlakatning moliyaviy salohiyatini 

oshirishda strategik ahamiyatga ega omil hisoblanadi. O‘zbekiston tajribasi shuni tasdiqlaydiki, investitsion 
siyosatning liberallashuvi, huquqiy muhitning barqarorlashuvi va moliyaviy infratuzilmaning rivojlanishi xorijiy 
kapital oqimini sezilarli darajada faollashtiradi. Ayniqsa, so‘nggi yillarda amalga oshirilgan institutsional islohotlar 
va investorlarga berilgan kafolatlar mamlakatning investitsion jozibadorligini oshirishga xizmat qilmoqda.

Mamlakatning moliyaviy salohiyatini oshirish istiqbollari quyidagi yo‘nalishlarda namoyon bo‘ladi:
• moliya bozorlarini diversifikatsiya qilish va xalqaro kapital bozorlariga integratsiyani kuchaytirish;
• investitsion risklarni sug‘urtalash mexanizmlarini kengaytirish;
• innovatsion va “yashil iqtisodiyot” yo‘nalishidagi loyihalarga xorijiy kapitalni jalb etish;
• hududlarda erkin iqtisodiy zonalarning raqamli boshqaruv tizimini joriy etish.
Umuman olganda, xorijiy investitsiyalarni samarali jalb etish va ularni iqtisodiyotning real sektoriga 

yo‘naltirish mamlakatning moliyaviy barqarorligini ta’minlash, yangi ish o‘rinlarini yaratish, texnologik yangilanish 
va iqtisodiy o‘sishni jadallashtirishning asosiy omili sifatida qaraladi. Shunday qilib, O‘zbekiston uchun xorijiy 
investitsiyalarni jalb etish mexanizmini takomillashtirish — bu nafaqat moliyaviy resurslar oqimini oshirish, balki 
iqtisodiyotning raqobatbardoshligini mustahkamlashning muhim strategik yo‘nalishidir.

